
Kebolehgunaan protease dan urea sebagai racun siput untuk Pomacea canaliculata 
(Siput Gondang Emas) 

 

ABSTRAK 
 

Pomacea canaliculata adalah salah satu perosak utama kumpulan siput kerana ia 
menyebabkan kerosakan besar pada padi. Kebiasaannya siput ini dikawal dengan 
menggunakan kawalan secara kimia seperti metaldehide yang telah diketahui sebagai 
bahan kimia yang toksik, yang seterusnya menyebabkan kesan negatif kepada pesawah 
dan alam sekitar. Oleh itu, keperluan kepada racun siput yang selamat kepada pengguna 
dan alam sekitar adalah amat perlu untuk mengurangkan populasi P. canaliculata.  
Kajian yang dijalankan mengkaji kebolehgunaan enzim protease dan urea sebagai racun 
siput alternatif untuk memusnahkan telur dan isi siput P. canaliculata. Kajian-kajian 
kesan setiap agen ini terhadap telur siput merangkumi sifat-sifat kimia dan fizikal iaitu 
perencatan penetasan, profil protein kutikel, kadar kehilangan air, kadar konduktiviti, 
kadar pernafasan dan perubahan morfologi telur. Selain itu, kajian mengenai isi siput 
meliputi kajian berkenaan biologi, kimia dan fizikal iaitu perencatan, kadar pernafasan, 
pengambilan makanan, respon, pergerakan, kandungan protein, ammonia dan tahap 
enzim peroxidase. Kajian lanjutan dijalankan dengan menghasilkan enzim daripada 
larutan tanpa sel protease (protease CFE) menggunakan bahan sedia ada  seperti ubi 
kayu dan diaplikasikan sebagai racun siput biologi. Selain itu, kajian berkenaan dengan 
urea juga dilanjutkan dengan menghasilkan urea yang dilapisi dengan sekam padi dan 
tepung kanji. Ianya diaplikasikan sebagai racun siput pada plot padi. Untuk kajian isi 
siput P. canaliculata, penemuan yang diperolehi adalah perencatan adalah sebanyak 
31% dan 90% selepas masing-masing di dedahkan dengan 3.9U/mL CFE protease dan 
0.02M larutan urea selama 20 jam. Selain itu, kadar pernafasan juga telah didapati 
meningkat selari dengan peningkatan kepekatan urea. Tambahan, hasil pendedahan 
terhadap protease CFE dan urea telah mengurangkan  pengambilan makanan, respon 
dan pergerakan siput berbanding dengan siput kawalan. Lanjutan kajian dengan 
menggunakan urea yang dilapisi dengan sekam padi dan kanji telah menyelamatkan 
93% padi daripada serangan siput. Bagi kajian perencatan telur P. canaliculata, 
sebanyak 71%, 52% dan 35% telur-telur telah direncatkan selepas masing-masing 
dirawat dengan 0.75U/mL protease komersial, 0.19U/mL CFE protease dan 0.02M 
larutan urea. Selain itu, kadar konduktiviti, kehilangan air dan pertukaran gas telah 
meningkat sejajar dengan peningkatan keaktifan protease komersial atau kepekatan 
urea. Hasil-hasil penemuan ini menunjukkan kebolehgunaan enzim protease dan urea 
sebagai racun siput untuk P. canaliculata. 

